Gofidio a Heddwch

Darllen: Ioan 14: 1 – 3, 6, 27

1 "Peidiwch cynhyrfu,” meddai Iesu wrth y disgyblion “Credwch yn Nuw, a chredwch ynof fi hefyd.” 2 “Mae digon o le i fyw yn nhŷ fy Nhad; byddwn i wedi dweud wrthoch chi os oedd hi fel arall. Dw i'n mynd yno i baratoi lle ar eich cyfer chi. 3 Wedyn dw i’n mynd i ddod yn ôl, a bydda i’n mynd â chi yno gyda mi, a chewch chi aros yno gyda mi.
Cwestiynau i ysgogi trafodaeth, a chanllawiau ateb.
1. Cynigiwch ffordd arall o ddweud “Peidiwch cynhyrfu”.

Peidiwch poeni/gofidio/pryderu.

2. Beth sy’n gwella gofid a pryder? neu Pam ddylen ni beidio pryderu a gofidio?

“Credwch yn Nuw, a chredwch ynof fi (Iesu Grist) hefyd.” Mae rhoi ein ffydd yn Nuw, drwy gredu yn Iesu Grist, yn rhoi sylfaen sicr i’n bywydau ni. Pan fydd popeth arall wedi pasio heibio bydd Iesu’n aros yr un fath bob amser. Mae gweddïo ar Dduw yn gallu lleddfu ein gofid.
3. Rhowch enw arall am “dŷ fy Nhad”?
Y nefoedd.

4. Sut wnaeth Iesu baratoi lle i’w bobl?
Drwy farw ar y groes, yn aberth dros bechod. Gwnaeth ei hun yn felltith yn ein lle, drwy gymryd pechodau’r byd arno Ef ei hun. Mae aberth Crist yn ddigon i agor ffordd i’r nefoedd i bob un sy’n credu ynddo. Heb waed Crist, does dim maddeuant dros bechod. 

5. Sut dych chi’n teimlo ar ôl darllen adnod 3?
(Trafod y ffaith fod yn Beibl yn dweud nifer o weithiau y bydd Iesu’n dod yn ôl. Sut ydyn ni’n teimlo am y realiti yma?) 
Mae na gysur mawr i Gristnogion o wybod fod Iesu wedi paratoi lle iddyn nhw yn y nefoedd. Dim ond lle i Gristnogion sydd yn y nefoedd – h.y. pobl sy’n credu yn Iesu Grist. Mae diwedd dychrynllyd i’r rhai sydd ddim yn credu ynddo. 

6 Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi.

6. Pam mae Iesu’n galw ei hun yn ffordd, yr un gwir a’r bywyd?
Oherwydd mai Ef yw’r unig ffordd at Dduw. Does na ddim ffordd arall i gyrraedd y nefoedd a chael bywyd tragwyddol, dim ond drwy gredu ynddo Ef.. Dim ond gan Iesu mae’r gwirionedd, dim ond gan Iesu mae bywyd. 

27 Heddwch – dyna dw i'n ei roi yn rhodd i chi; yr heddwch go iawn sydd gen i, a neb arall, i’w roi. Dw i ddim yn rhoi heddwch yn yr un ffordd a’r byd. Peidiwch cynhyrfu, a peidiwch bod yn llwfr.”

7. Pa fath o heddwch mae Iesu’n gynnig?
Mae heddwch Crist yn parhau. Mae o’n gallu treiddio i mewn i’n calonnau a’n hysbryd. Mae heddwch Crist ynom ni hyd yn oed pan mae amgylchiadau’n wael iawn. Mae’r heddwch yma ynghlwm wrth sicrwydd na all unrhyw beth wahanu’r Cristion oddi wrth ei Arglwydd – dim erledigaeth, na charchar na marwolaeth. Mae pob Cristion yn cynhyrfu a phoeni ar adegau, ond wrth ymdawelu a gweddïo mae Crist yn gallu amlygu’r heddwch yma yn ein heneidiau a’n bywydau ni. 
8. Pam mae Iesu’n ailddweud ‘Peidiwch cynhyrfu’ yn adnod 27? 
Er mwyn pwysleisio ei neges. Mae Cristnogion yn wynebu’r un problemau a phawb arall – marwolaethau rhai annwyl, salwch, gofid, siomedigaethau ayyb. Ond, wrth gredu yn Nuw a chredu yn Iesu Grist, mae ganddyn nhw rhywbeth ‘extra’, rhywbeth ychwanegol arbennig yn eu bywydau i’w helpu nhw pan mae pethau’n anodd. Rhaid cael ffydd i gredu bod Iesu’n ddigon at bob achlysur.

